
Декубиталните улкуси  се локализирано оштетување на кожата и ткивата што се наоѓаат под неа, како последица на долготрајна позиција (продолжен притисок) на телото најчесто над коскени проминенции. Најчесто тоа е притисок на самото тело на подлогата, но и било каков притисок може да доведе до појава на декубит. 
Оригиналното истражување од Косијак, и Резвик и Роџерс идентификуваше врска помеѓу големината на надворешно применетиот притисок, времето на изложеност и веројатноста за компромитирање (оштетување) на ткивото. Но треба да се напомене дека влијаат и други фактори како што се возраста, исхраната, состојбата на кожата (историја на рани) и други коморбидитети.
Декубитот може да се јави во било која возраст, но најголема преваленција е кај постари пациенти, пациенти хронично врзани за кревет, притоа 70% од декубитите се јавуваат кај пациенти над 70 годишна возраст и кај 85% од пациентите со параплегија. Постои еднакава преваленција кај двата пола.
Со превземање на превентивни мерки како оценка на ризикот, намалување на притисокот и триењето, одржување на интегритетот на кожата, нутритивна и хидратациска поддршка ризикот од декубитални улкуси може да се намали за 40-60%. Исто така потребен е добро обучен медицински персонал кој делува во болниците, но и на терен во домашни услови, а со тоа и едукација на населението како да превенираат настанување на декубитални улкуси кај неподвижни пациенти, со што се зголемува можноста за поквалитетен живот на пациентите, превенирање на можни несакани последици, па дури и спасување на нивните животи. 
Недостатокот на ресурси и персонал, финансиски и логистички бариери, коморбидитети и сложеност на случаите, бихејвиоралниот фактор на самите пациенти, образовни и системски пропусти се предизвиците со кои се соочуваме.
Декубиталните улкуси претставуваат сериозен, но во голема мера спречлив здравствен проблем кој бара проактивен и мултидисциплинарен пристап. Превенцијата е инвестиција во здравјето-секој чекор кон неа е чекор кон достоинствен живот.





